
 ABSTRAK  

 

Kajian ini bertujuan untuk mengenalpasti amalan keseimbangan kehidupan dan kerja 

dalam kalangan guru di Kolej Tingkatan 6 Datuk Pengiran Galpam. Kajian ini turut 

mengkaji impak dasar Work From Home (WFH) terhadap amalan keseimbangan 

kehidupan-kerja dalam kalangan guru Kolej Tingkatan 6 Datuk Pengiran Galpam 

semasa pandemik COVID-19. Pendekatan kualitatif telah digunakan iaitu melalui 

temubual secara dalam talian bersama enam orang informan.  Informan dipilih 

secara bertujuan untuk memenuhi kehendak kajian ini. Hasil kajian mendapati 

bahawa amalan keseimbangan kehidupan-kerja guru di Kolej Tingkatan 6 Datuk 

Pengiran Galpam merangkumi aspek budaya kerja kompetitif, fleksibel dari segi 

ruang kerja, pengaturan masa dan jadual kerja dan bukan kerja yang baik. 

Kendatipun demikian, pengkaji mendapati bahawa pengaruh ketidakseimbangan 

kehidupan kerja seperti adanya gangguan teknikal, sosial dan luar waktu kerja 

mempengaruhi emosi dan prestasi guru di Kolej Datuk Pengiran Galpam. Seterusnya, 

hasil kajian mendapati bahawa impak positif dasar WFH dilaksanakan ialah 

menambahkan pengetahuan teknologi dan kualiti masa bersama keluarga. Manakala 

dari segi impak negatif, berlakunya peningkatan kos tambahan dan tugasan kerja 

yang multitasking. Hasil keputusan daripada kajian ini diharapkan dapat memberikan 

sumbangan dan kesedaran kepada pihak organisasi pendidik untuk cakna dalam 

menitikberatkan keseimbangan kehidupan dan kerja kakitangannya. 

 

Kata Kunci: Keseimbangan Kehidupan Kerja, Guru, Impak Dasar Work From Home. 

ABSTRACT 

 

This study aims to identify life and work balance practices among teachers in Form 

6 College Datuk Pengiran Galpam. This study also examines the impact of Work From 

Home (WFH) policy on work-life balance practices among Form 6 College teachers 

Datuk Pengiran Galpam during the COVID-19 pandemic. A qualitative approach was 

used through online interviews with six informants. Informants were purposefully 

selected to meet the requirements of this study. The results of the study found that 

the practice of life-work balance of teachers in Datuk Pengiran Galpam Form 6 

College includes aspects of competitive work culture, flexible in terms of workspace, 

time management and work schedule and not good work. Nevertheless, the 

researchers found that the influence of work life imbalances such as the presence of 

technical, social and outside working hours affect the emotions and performance of 

teachers at Datuk Pengiran Galpam College. Furthermore, the results of the study 

found that the positive impact of the WFH policy implemented was to increase 

technological knowledge and quality of time with family. While in terms of negative 

impact, there is an increase in additional costs and multitasking work assignments. 

The results of this study are expected to provide a contribution and awareness to the 

educator organization to be effective in emphasizing the balance of life and work of 

its staff. 

 

Keywords: Work Life Balance, Teacher, Basic Impact of Work From Home. 

BAB 1 

 

 

PENGENALAN 

 

 

 

1.1  Pengenalan 

 

Kajian ini bertujuan untuk mengenalpasti sejauhmanakah amalan keseimbangan 

kehidupan-kerja yang diamalkan dalam kalangan guru Kolej Tingkatan 6 Datuk 

Pengiran Galpam semasa pandemik COVID-19 ini. Kajian ini juga bertujuan untuk 

mengkaji impak dasar Work From Home (WFH) terhadap amalan keseimbangan 

kehidupan-kerja dalam kalangan guru Kolej Tingkatan 6 Datuk Pengiran Galpam 

semasa pandemik COVID-19.  

 

Bab ini dimulai dengan penulisan mengenai latar belakang kajian, 

permasalahan kajian, persoalan kajian, objektif kajian, kepentingan kajian dan struktur 

penulisan latihan ilmiah. Latar belakang kajian yang dibincangkan dalam bab ini 

merangkumi segala aspek yang berkaitan topik kajian pengkaji. Bagi permasalahan 

kajian, ia akan menerangkan tentang faktor-faktor yang mendorong pengkaji untuk 

menjalankan kajian ini. Seterusnya, persoalan kajian pula merangkumi isu-isu yang 

wujud dari sebelumnya. Seterusnya, objektif kajian adalah sangat signifikan untuk 

menggambarkan tujuan pengkaji menjalankan kajian ini. Di samping itu, bab ini juga 

menerangkan tentang kepentingan kajian iaitu sasaran hasil kajian yang diharapkan 

agar dapat memenuhi tuntutan kumpulan tertentu. Secara ringkasnya, bab ini akan 

menerangkan mengenai fokus mahupun tujuan utama pengkaji menjalankan kajian 

ini. 

1.2  Latar Belakang Kajian 

 

Dasar bekerja dari rumah atau yang lebih dikenali sebagai Work From Home (WFH) 

sekali lagi muncul mewarnai ke dalam sinar tahun 2020 di peringkat global disebabkan 

kemunculan wabak pandemik COVID-19 di seantero dunia (Kramer dan Kramer, 

2020). Kemunculan virus COVID-19 ini telah banyak mengubah dasar norma pekerjaan 

masyarakat di seluruh dunia. Pada awalnya, virus COVID-19 mula dikenal pasti 

kehadirannya di Wuhan, China dan seterusnya telah merebak dengan begitu pantas 

di seluruh dunia. Menurut Pertubuhan Kesihatan Sedunia (WHO, 2020) pada 25 

Oktober 2020 lebih daripada 44,000,000 kes yang melibatkan 213 negara, kawasan 

atau wilayah yang terkena jangkitan virus COVID-19 setakat ini, dan bilangan kematian 

lebih daripada 1,150,000 orang. Melihat kepada risiko yang sangat tinggi sehingga ke 

hari ini, ia memaksa hampir semua negara untuk mengamalkan penjarakan sosial, 

mengharamkan perhimpunan awam dan seterusnya melaksanakan penutupan 

organisasi pendidikan (WHO, 2020).  

 

Bertitik tolak daripada itu, pelaksanaan dasar Work From Home (WFH) 

disarankan oleh World Health Organisation (WHO) untuk dilaksanakan oleh 

pemerintah dan organisasi di seluruh dunia sebagai sebuah inovasi dalam kerja norma 

baharu ketika berlakunya krisis pandemik agar dapat mencegah penyebaran virus di 

samping sebagai sebuah solusi agar pekerjaan dapat dilakukan seperti biasa walaupun 

bekerja dalam keadaan bukan kebiasaan. Ini merujuk kepada pendekatan kerja yang 

fleksibel yang tidak dibatasi oleh waktu, tempat, jenis komunikasi teknikal dan 

penggunaan maklumat. Pandemik COVID-19 bukan sahaja mengubah cara bekerja 

organisasi, malah hubungan antara pekerja dan majikan turut dipengaruhi oleh 

peralihan kaedah kerja norma baharu ini.  

 

Sehubungan itu, Bentley et al. (2016) berpendapat bahawa dengan 

perkembangan teknologi yang semakin pesat perlunya ada inovasi dalam kaedah kerja 

di mana sesebuah organisasi perlu memperkenalkan kerja jarak jauh. Banyak 

organisasi telah mula menawarkan kaedah kerja baru untuk bertindak balas terhadap 

inovasi ini dengan berkesan, baik dari segi pekerjaan dan kehidupan peribadi pekerja 

(Fedakova dan Isto, 2017). Dasar bekerja dari rumah telah dipertimbangkan sebagai 

kaedah untuk meningkatkan keseimbangan kehidupan-kerja seseorang, kerana 

bekerja dari rumah memberi peluang kepada pekerja untuk mengurus ahli keluarga 

mereka (Johnson et al. 2007). Dasar bekerja dari rumah ini sememangnya mempunyai 

kelebihan, dan pada masa yang sama, ia berpotensi mendatangkan risiko yang perlu 

dipertimbangkan terutamanya risiko dari segi bebanan multitasking.  

 

Menurut Kazekami (2020), dasar bekerja dari rumah ini mampu meningkatkan 

kepuasan kerja. Sementara itu, berdasarkan penyelidikan oleh Azarbouyeh dan Jalali 

(2014) pula, bekerja dari rumah berkesan dalam meningkatkan kebahagiaan dan 

kualiti hidup pekerja. Seterusnya, dasar bekerja dari rumah mampu meningkatkan 

prestasi kerja, mengurangkan ketidakseimbangan antara kerja-keluarga, 

mengurangkan tahap tekanan dan mengurangkan niat untuk turnover (Contreras et 

al. 2020; Kossek et al. 2006; Coenen dan Kok 2014; Anderson et al. 2015). Walau 

bagaimanapun, manfaat ini dapat dibuktikan sekiranya pekerja mendapat sokongan 

daripada pihak pengurus, sokongan rakan sebaya dan sokongan teknologi. Bekerja 

dari sokongan rumah membantu mengurangkan kemungkinan kesan negatif yang 

berpunca dari pengasingan sosial dan mengurangkan konflik keseimbangan kerja-

keluarga dan kerja-kehidupan (Contreras et al. 2020).  

 

Bekerja dari rumah juga memberikan lebih banyak fleksibiliti bagi pekerja untuk 

menangani masalah keluarga kerana mereka dapat bekerja di mana sahaja. Dengan 

demikian, ia turut dapat memperkukuhkan persekitaran keluarga dan membolehkan 

mereka menyelaraskan autonomi pengurusan masa antara tugas peribadi dan 

pekerjaan mereka. Sehubungan itu, kerja jarak jauh membolehkan pekerja membina 

rentak kerja mereka dan menghilangkan gangguan dari pekerja lain. Pada masa yang 

sama, kurangnya pengawasan terus-menerus secara formal daripada pihak penyelia 

secara tidak langsung mampu mengurangkan tekanan khususnya tekanan yang dirasai 

ketika bekerja di tempat kerja (Hilbrecht et al., 2013). Tambahan pula, kerja jarak 

jauh menghilangkan beban ketidakhadiran individu dan organisasi kerana ia 

membolehkan pekerja untuk memenuhi dan melaksanakan tanggungjawab kerja 

mereka walaupun pada waktu sukar untuk ke tempat kerja. Intinya, manfaat-manfaat 

ini sebenarnya memacu kepada kesetiaan dan komitmen yang lebih besar terhadap 

organisasi, kepuasan kerja dan keseimbangan kehidupan-kerja. Kendatipun demikian, 

risiko dan impak sampingan yang perlu dipertimbangkan ketika melalui dasar bekerja 

dari rumah adalah seperti pengasingan sosial, yang mana ia boleh menjadi masalah 

serius yang menyebabkan pekerja merasa terasing dan memacu kepada penurunan 

motivasi dan prestasi kerja mereka (Martin dan MacDonnell, 2012). Lebih-lebih lagi, 

dasar bekerja dari rumah sering membuat pekerja tidak mempunyai batasan yang 

jelas antara pekerjaan dan kehidupan peribadi mereka sehingga memberi kesan 

kepada beban kerja yang akan mempengaruhi kepuasan kerja serta meningkatkan 

tekanan dan kegelisahan pekerja (Liu dan Lo, 2018). 

 

Sehubungan itu, keseimbangan kehidupan-kerja telah menjadi salah satu 

daripada isu penting yang perlu dititikberatkan dalam penyelidikan kini kerana banyak 

organisasi melaksanakan dasar WFH semasa pandemik ini. Banyak kajian melaporkan 

berlakunya isu ketidakseimbangan kerja-kehidupan pekerja yang mengamalkan dasar 

WFH terutamanya dalam kalangan golongan pendidik. Dalam pada itu, perindustrian 

dan urbanisasi telah membawa evolusi utama dalam trend kerja dan ditambah dengan 

peningkatan permintaan untuk produktiviti yang lebih tinggi, di mana kebanyakan 

orang cenderung untuk menghabiskan lebih banyak masa bekerja daripada di rumah. 

Akibat negatif ketidakseimbangan ini menyebabkan banyak panggilan dan 

penggantungan untuk dasar dan program yang dapat meningkatkan kualiti kehidupan 

kerja pekerja (Tetteh & Attiogbe, 2019).  

 

Keseimbangan kehidupan-kerja boleh dicapai melalui cara di mana pekerja 

dapat melakukan tanggungjawab kerjaya dan keluarga mereka dengan efektif. Di 

dalam tugasan kerja, pekerja berhadapan dengan konflik kerja dan juga nilai yang 

datang dari rumah atau konflik dari rumah yang dapat mempengaruhi prestasi kerja 

semasa pandemik COVID-19. Di samping itu, dalam tugasan keluarga, individu harus 

bertanggungjawab terhadap peranan dalam keluarga dan bagaimana isu kerja 

mempengaruhi individu di rumah. Secara ringkasnya, kajian ini menumpukan terhadap 

impak dasar Work From Home (WFH) terhadap amalan keseimbangan kehidupan-

kerja dalam kalangan guru semasa pandemik COVID-19. Namun fokus kajian ini 

mempunyai kelainan kerana akan memfokuskan kepada pekerja yang berstatus 

golongan pendidik di Kolej Tingkatan 6 Datuk Pengiran Galpam. Hal demikian ini 

kerana, golongan pendidik antara pekerja yang bertungkus-lumus berdepan dengan 

dasar WFH ketika penutupan organisasi pendidikan disarankan oleh WHO kepada 

kebanyakan negara. Oleh itu, kajian ini amat wajar dilakukan terhadap pekerja yang 

berstatus sebagai golongan pendidik terutamanya yang menjadi tenaga pengajar 

dalam antara pengajian yang mencabar di Malaysia iaitu Sijil Tinggi Pelajaran Malaysia 

(STPM). 

 

1.3  Permasalahan Kajian 

 

Kebanyakan organisasi menghadapi "realiti baru" ini di mana mereka terpaksa 

menyesuaikan diri dengan permasalahan yang dicipta oleh COVID-19. Sebagai langkah 

untuk memutuskan rangkaian jangkitan virus tersebut, negara kita mengambil langkah 

melaksanakan Perintah Kawalan Pergerakan (PKP) di mana rakyat dinasihatkan untuk 

terus kekal di rumah atau bekerja dari rumah (work from home).  Justeru itu, 

pelaksanaan tempoh PKP yang agak lama sehingga ke hari ini telah memberi kesan 

langsung terhadap semua sektor di negara kita terutamanya sektor pendidikan. Hal 

demikian ini kerana, keselamatan dianggap sebagai keutamaan nombor satu dalam 

organisasi dan oleh sebab itulah kebanyakan organisasi sudah mengambil langkah 

seperti melaksanakan dasar work from home (WFH) untuk semua pekerja (BBC, 

2020).  

  

 Secara tidak langsung, situasi ini telah banyak mengubah landskap kehidupan 

setiap tenaga pengajar pada masa kini. Sehubungan itu, Kementerian Pengajian Tinggi 

(KPT) negara kita telah memutuskan agar semua pembelajaran dan pengajaran (PdP) 

dilaksanakan secara dalam talian dan semua aktiviti PdP bersemuka masih 

ditangguhkan lagi disebabkan oleh peningkatan kes COVID-19 yang masih belum 

redah di negara kita. Keputusan yang dibuat oleh pihak kerajaan ini telah mengubah 

mod PDP semasa hari normal iaitu daripada pembelajaran secara bersemuka 

digantikan dengan pembelajaran dan pengajaran secara dalam talian. Natijahnya, ia 

mendatangkan cabaran terhadap keseimbangan kehidupan-kerja dalam kalangan guru 

di Kolej Tingkatan 6 Datuk Pengiran Gapam. Walaupun pembelajaran dan pengajaran 

dalam talian bukanlah sesuatu yang baharu, namun pelaksanaan yang komprehensif 

secara tiba-tiba menyebabkan kebanyakan guru belum benar-benar bersedia. Malah 

terdapat impak dari sudut pro dan kontra pelaksanaan dasar WFH terhadap amalan 

keseimbangan kehidupan-kerja dalam kalangan guru. 

 

Seperti yang kita sedia maklum, pandemik COVID-19 merupakan situasi krisis 

di seantero dunia yang belum pernah berlaku. Dasar work from home (WFH) 

berpotensi memberikan kesan yang signifikan terhadap keseimbangan kehidupan-

kerja pekerja. Misalnya, dalam teori Job Demands Resources, teori ini menjelaskan 

bahawa terdapat keadaan kerja yang berbeza seperti persekitaran fizikal, sumber 

kerja, keselamatan, fleksibiliti dalam pengurusan masa, sokongan pihak pengurus, 

kepercayaan dan lain-lain, berpotensi memberikan impak kritikal ke atas prestasi, 

motivasi atau kepuasan pekerja (Demerouti et al, 2001). Melalui teori ini, kita 

memahami bahawa adalah amat signifikan untuk kita memahami dengan lebih baik 

bagaimana keseimbangan kehidupan-kerja pekerja boleh terjejas dalam keadaan 

tertentu seperti ketika krisis pandemik COVID-19 di mana kebanyakan pekerja 

terpaksa beradaptasi dengan dasar work from home (WFH) yang melaksanakan 

keadaan kerja yang khusus, iaitu luar dari kebiasaan bekerja semasa hari normal bagi 

pekerja. 

 

 Di samping itu, kajian yang dijalankan oleh Purwanto et al. (2020) mendapati 

bahawa dari segi pengaplikasian didapati terdapat beberapa cabaran yang dihadapi 

oleh guru terutamanya segi kepakaran penggunaan platform e-pembelajaran, capaian 

kepada kemudahan internet, suasana pembelajaran yang tidak kondusif untuk 

mengajar dan keberkesanan penyampaian serta pengajaran disebabkan terpaksa 

berdepan dengan tugasan kerja dan tugasan kehidupan di rumah. Pelaksanaan 

pembelajaran dan pengajaran (PnP) dalam talian diaplikasikan secara menyeluruh 

dalam sistem pengurusan akademik di Kolej Tingkatan 6 Datuk Pengiran Galpam masih 

lagi dijalankan sehingga hari ini.  

 

Dalam pada itu, kerajaan telah menetapkan KPI yang perlu dicapai oleh 

penjawat awam. Menurut Dr Muzaffar Syah Mallow, Pensyarah Kanan Fakuti Syariah 

& Undang-Undang, Universiti Sains Islam Malaysia (USIM), beliau berkata sebarang 

perlaksanaan KPI yang tidak realistik perlu dielakkan kerana ia akan menyebabkan 

kewujudan tekanan atau masalah stress di kalangan para pekerja organisasi yang 

terlibat. Jika tiada langkah proaktif atau pencegahan di ambil di peringkat awal bagi 

mengatasi masalah tekanan atau stress yang berlaku berkenaan, pelbagai kesan atau 

impak negatif yang boleh berlaku terutamanya dari sudut kesihatan pekerja seperti 

darah tinggi, kemurungan, tekanan perasaan, masalah jantung, serta kematian. 

Tekanan dan stress yang berlaku juga boleh menjejaskan kehidupan peribadi pekerja 

yang terlibat. Tekanan dan stress yang berlaku juga boleh menjejaskan produktiviti 

seseorang individu itu serta memberi impak terhadap produktiviti dan hasil 

keuntungan sesebuah organisasi atau tempat kerja. Tekanan yang gagal dikendali 

dengan baik akibat daripada perlaksanaan KPI yang tidak realistik itu juga akan 

menjejaskan reputasi sesebuah organisasi atau tempat kerja berkenaan buat tempoh 

jangka masa panjang. Akhirnya semua pihak akan menerima impak akibat kegagalan 

mereka membendung isu tekanan yang berlaku akibat daripada perlaksanaan KPI 

yang tidak realistik serta mustahil untuk dipenuhi terbabit (Astro awani, Desember 

2018). 

 

Justeru itu, untuk mengekalkan pekerja yang produktif dan berkualiti ialah 

organisasi perlu menyeimbangkan kehidupan-kerja pekerja mereka. Menurut Dr 

Maszlee Malik, beliau menyatakan bahawa guru mesti bersedia menempuhi cabaran 

Revolusi Perindustrian 4.0 seiring dengan era globalisasi (Klaus, 2018). Seperti yang 

kita tahu globalisasi menyebabkan sempadan masa kerja dan kehidupan menjadi 

kabur ekoran pesatnya teknologi maklumat seperti aplikasi Whatapps. Oleh yang 

demikian, guru perlu berani membuat perubahan dan mempunyai daya kreativiti serta 

inovasi yang tinggi mengikut perkembangan teknologi semasa. Lebih-lebih lagi, guru 

perlu pandai mengatur masa semasa melaksanakan PnP dalam talian supaya teknologi 

ini tidak memudaratkan dan menganggu masa bersama keluarga yang akan 

menyebabkan mereka stress. Bekas presiden Persatuan Psikiatari Malaysia (MPA), 

Prof. Dr. Nor Zuraida Zainal berkata, bilangan guru wanita yang stress adalah dua kali 

ganda lebih ramai berbanding lelaki dengan kebanyakkanya dalam lingkungan usia 25 

hingga 30 tahun. Stress atau tekanan adalah salah satu kesan daripada 

ketidakseimbangan kehidupan-kerja terhadap guru. 

Selain itu, menurut Hussein, et al., (2016) banyak organisasi gagal memahami 

pentingnya persekitaran kerja terhadap kepuasan kerja pekerja dan menyebabkan 

pekerja menghadapi banyak kesulitan semasa proses kerja mereka. Persekitaran 

teknikal terdiri daripada alat, peralatan dan infrastruktur di organisasi, serta elemen 

fizikal lain yang mempengaruhi kepuasan kerja pekerja. Terkadang suasana menjadi 

bising ekoran ruang yang terhad, privasi yang sedikit dan tidak selamat. Dalam pada 

itu, persekitaran manusia pula menyerupai rakan sebaya dengan pekerja di syarikat 

berkaitan dan mengesyorkan apabila mereka menghadapi masalah, berkaitan dengan 

peribadi atau kerja. Persekitaran organisasi selalu memberi tumpuan terhadap struktur 

syarikat seperti penstrukturan semula operasi, struktur pelaporan, termasuk dasar, 

proses, prosedur dan pelaksanaannya. Kekurangan fleksibiliti kerja, tekanan kerja 

yang tinggi dan waktu kerja yang lama memberi tekanan kepada pekerja, 

mengurangkan prestasi kerja dan produktiviti serta menyebabkan kehidupan di rumah 

terganggu. Kebimbangan semakin tinggi bahawa kualiti kehidupan di rumah dan 

masyarakat semakin merosot. Hal ini mengakibatkan input dan prestasi pekerja yang 

rendah di tempat kerja mereka kerana pekerja yang merasa sukar untuk mengimbangi 

kehidupan keluarga mereka cenderung menghadapi kesukaran menguruskan tugas-

tugas mereka yang mengakibatkan prestasi dan moral pekerja merosot (McDowall dan 

Lindsay, 2014). Tuntasnya, banyak kajian lepas yang membuktikan bahawa 

keseimbangan kehidupan-kerja ini amat signifikan terhadap pekerja dan adalah suatu 

isu yang menarik untuk dikaji terutama pada perspektif semasa era norma kerja 

baharu semasa pandemik COVID-19 ini. 

           

1.4  Persoalan Kajian 

 

Persoalan kajian yang dijalankan adalah untuk melihat: 

i. Sejauhmanakah amalan keseimbangan kehidupan-kerja dalam kalangan guru 

di Kolej Tingkatan 6 Datuk Pengiran Galpam? 

ii. Apakah pengaruh amalan keseimbangan kehidupan-kerja dalam kalangan guru 

di Kolej Tingkatan 6 Datuk Pengiran Galpam? 

iii. Apakah impak positif dan negatif pelaksanaan dasar work from home (WFH) 

dalam kalangan guru di Kolej Tingkatan 6 Datuk Pengiran Galpam? 

1.5  Objektif Kajian 

 

i. Mengenalpasti amalan keseimbangan kehidupan-kerja dalam kalangan guru di 

Kolej Tingkatan 6 Datuk Pengiran Galpam. 

ii. Mengkaji impak pelaksanaan dasar work from home (WFH) dalam kalangan 

guru di Kolej Tingkatan 6 Datuk Pengiran Galpam semasa pandemik COVID-

19. 

 

1.6  Metodologi Kajian 

 

Dalam sesebuah kajian, metedologi dan pendekatan yang sesuai untuk digunakan 

dalam menjalankan kajian sangat penting bagi menghasilkan penulisan ilmah yang 

baik kerana ia menjadi tunjang kepada sesuatu kajian yang dijalankan. Pemilihan 

metodologi ini juga dapat memberi kesan kepada kualiti penyelidikan (Creswell, 2009). 

Mengambil kira konteks sebenar dalam COVID-19 yang telah merebak di serata dunia, 

kebanyakan organisasi terpaksa mengambil langkah baru untuk mengekalkan 

kesihatan dan keselamatan pekerja. Salah satu langkah ini termasuk pelaksanaan 

dasar work from home (WFH) untuk tempoh yang tidak terhad sehingga notis 

selanjutnya diberikan kepada semua pekerja.  

 

Kajian ini memilih pendekatan kualitatif berdasarkan beberapa justifikasi 

penting terutamanya kekurangan teori dan data empirikal berkaitan impak dasar WFH 

terhadap keseimbangan kehidupan-kerja pekerja semasa era norma baharu pandemik 

COVID-19 dalam kalangan guru. Di samping itu, pendekatan kualitatif dipilih kerana 

sesuai untuk kajian secara langsung (Patton, 2014). Jelaslah, penglibatan secara 

langsung iaitu melalui temubual antara pengkaji dengan informan dipercayai dapat 

memberi penemuan dan gambaran yang tepat. Selain itu, justifikasi pendekatan 

kualitatif dipilih kerana jenis data kajian ini adalah dalam bentuk perkataan dan bukan 

dalam bentuk nombor. Informan yang ditemubual dapat mengaitkan pengalaman dan 

pelajaran yang dimiliki dengan kepakaran dan pengetahuan terkini (Crawford dan 

Irving, 2009).  

